
Bugungi kunda mamlakatimizda yangi hayot, yangi jamiyat poydevorini 

barpo etishda erkin fuqaro ma’naviyatini shakllantirish masalasi biz uchun g’oyat 

dolzarb ahamiyatga ega. 

Hayotimizning barcha sohalarida amalga oshirilayotgan keng ko’lamli 

islohotlarimizning samaradorligi avvalo xalq ma’naviyatining tiklanishi, boy 

tarixiy merosimizning chuqur o’rganilishi, an’ana va urf-odatlarimizning 

saqlanishi, madaniyat va san’at, fan va ta’lim rivoji, eng muhimi, jamiyat 

tafakkurining o’zgarishi va yuksalishi bilan uzviy bog’liqdir. 

Shu boisdan ham, o’z haq-huquqini taniydigan, o’z kuchi va imkoniyatlariga 

tayanadigan, yon-atrofida sodir bo’layotgan voqya-hodisalarga mustaqil yondasha 

oladigan, ayni zamonda shaxsiy manfaatlarini mamlakat va xalq manfaatlari bilan 

uyg’un holda ko’radigan, har jihatdan barkamol insonlarni tarbiyalash vazifasi 

istiqlol yillarida biz uchun hal qiluvchi masalaga aylandi. 

Ta’kidlash joizki, bu jarayon yurtimizda o’ta murakkab sharoitda - mustabid 

sho’ro tuzumi barbod bo’lgan va yangicha ijtimoiy munosabatlar qaror topayotgan 

keskin bir vaziyatda yuz berdi. 

Mana shunday o’ta qaltis va murakkab bir davrda yurtimizdagi tinchlik va 

barqarorlikni asrab qolish, Markazdan bo’layotgan turli zararli ta’sirlardan 

xalqimizni himoya qilish, o’z mustaqil siyosatimizni ishlab chiqish va amalga 

oshirish maqsadida 1990 yilning 24 mart kuni respublika Oliy Kengashining 

birinchi sessiyasida prezidentlik boshqaruvi joriy etildi. 

Ta’kidlash joizki, o’shanda SSSR hududidagi respublikalar orasida birinchi 

bo’lib O’zbekistonda mana shunday yuksak lavozim joriy etilgan va shu tariqa biz 

yurtimizni mustaqillik yo’liga boshlagan dastlabki qadamni qo’ygan edik. 

O’sha sessiya majlisida respublikamizda vujudga kelgan og’ir vaziyat va uni 

tuzatish bo’yicha oldimizda turgan eng asosiy vazifalar haqida so’z borganda, bir-



biridan dolzarb, bir-biridan muhim muammolarni echish borasida aynan 

ma’naviyat masalasiga alohida to’xtalib, xalq noiblari, butun xalqimizga qarata 

men quyidagi fikrlarni bildirgan edim: 

«Bugungi kunda oldimizda turgan eng muhim vazifalarni ko’z o’ngimizdan 

o’tkazar ekanmiz, aholining kundalik ehtiyojlariga bevosita daxldor dolzarb 

masalalarni hal qilish bilan bir qatorda biz eski tuzum davrida inson hayotining 

negizi va murakkab tomonlari, milliy qadriyatlar, tarixiy an’analar, umuminsoniy 

ma’naviy boyliklar bilan hisoblashmaslik jamiyatimizga qanchadan-qancha zarar 

keltirganini unutmasligimiz kerak»[1; 78]. 

Bu borada asosiy ishlarimiz nimalardan iborat bo’lishi lozim? 

Birinchi navbatda milliy madaniyatimiz, xalq ma’naviy boyligining 

ildizlariga e’tibor berish zarur. Bu xazina asrlar davomida misqollab to’plangan. 

Tarixning ne-ne sinovlaridan o’tgan. Insonlarga og’ir damlarda madad bo’lgan. 

Bizning vazifamiz - shu xazinani ko’z qorachig’imizdek asrash va yanada 

boyitish. 

So’zda emas, amalda har bir kishining vijdon erkinligini, e’tiqod erkinligini 

ta’minlashimiz kerak. Biz odamlarning ma’naviy tarbiyasini o’ylab, tinchlik va 

xayrli ishlarni ko’zlab harakat qilayotgan har bir kishini qo’llab-quvvatlaymiz, ular 

bilan hamkorlik qilamiz. 

Masalaning boshqa tomoni - ma’rifat va madaniyatning moddiy-texnik 

bazasini mustahkamlash. Insonning to’laqonli hayoti uchun nihoyatda zarur 

bo’lgan maktablar, kutubxonalar, teatr va boshqa madaniyat o’choqlarini 

ko’paytirish, ularning sharoitini yaxshilash. 

Biz ko’p yillar davomida ma’rifat va madaniyatga noto’g’ri munosabatda 

bo’ldik. Unga sarflanayotgan mablag’lar doim boshqa sohalardan kam bo’ldi. 

Natijada biz bu masalada orqada qolib ketdik. 

Bundan buyon barcha rejalarimizda madaniyat, ma’rifat, jismoniy tarbiya va 

sport birinchi darajali vazifalar qatoridan joy olishi lozim. 



Va nihoyat, shu sohalarda ishlayotgan kadrlar masalasi. O’qituvchilar va 

shifokorlar, madaniy-oqartuv muassasalaridagi va boshqa sohalardagi ko’plab 

mutaxassislar - chinakam ziyolilardir. 

Ayniqsa, olimlar va ijodkor xodimlarimizga e’tiborni kuchaytirish kerak. 

Chunki ma’naviy boyliklarni aynan shular yaratadi. Ularga g’amxo’rlik qilish, 

samarali faoliyati uchun barcha zarur moddiy-ma’naviy sharoitlarni yaratib berish 

davlat hokimiyati va xo’jalik tashkilotlari rahbarlarining burchi va mas’uliyatli 

vazifasidir. 

Yana bir dolzarb vazifa - o’sib kelayotgan avlodga, uning ma’naviy 

tarbiyasiga nihoyatda katta javobgarlik hissi bilan yondashish masalasi. Nega 

deganda, yoshlar xalq ma’naviyatining munosib egalaridir. Shuning uchun har bir 

o’g’il-qizimiz dastlabki qadamlaridan boshlab madaniy boyliklarimizdan 

bahramand bo’lishi kerak. 

Iste’dodli yoshlarimizning, yigit-qizlarimizning o’z qiziqqan sohalarida etuk 

insonlar bo’lib etishishi uchun tegishli shart-sharoitlar hali to’la yaratilgani yo’q. 

Agarki biz o’zimizning ma’naviy burchimizni oqlashni istasak, ularga 

otalarcha g’amxo’rlik qilishimiz kerak. Ana shu maqsadda biz ularning 

mamlakatimiz va chet ellardagi nufuzli ilmiy markazlarda ta’lim olishi uchun 

mablag’lar ajratdik. Bu ishlar uchun hech narsani, shu jumladan, valyutani ham 

ayamaymiz. 

Keyingi paytda san’atda oshkoralikni pesh qilib, televizor, kino ekranlarida, 

matbuot vositalarida bo’lmag’ur lavhalarni aks ettirish, bema’nilik va hayosizlikni, 

ba’zan esa, hatto axloqiy buzuqlikni targ’ib qilishlar ko’payib qoldi. 

Barchamiz - qaerda, qanday lavozimda ishlamaylik, jamiyatimizning 

insoniylik va axloqiy aqidalarini poymol qiladigan ana shunday tajovuzkorlik 

ko’rinishlariga qat’iy ravishda qarshi turishimiz lozim. Bunday munosabat 

jamoatchiligimiz, xalqimizga ham ma’qul bo’ladi, deb ishonaman». 

Oradan yillar o’tib, millatimiz, xalqimizning kelajagi, uning ma’naviy 

hayotini boyitish maqsadi bilan yo’g’rilgan bunday so’zlar hali istiqlolimizdan bir 



yilu to’rt oy oldin, aynan ona tilimizda aytilganini hisobga oladigan bo’lsak, bugun 

hayotga kirib kelayotgan yoshlarimiz uchun, o’ylaymanki, ko’p narsa ayon bo’ladi. 

Ayni paytda yurtimizda milliy tiklanish jarayoni qariyb bir yarim asr davom 

etgan ijtimoiy-siyosiy qaramlikdan keyin dastlabki paytlarda mutlaqo tabiiy 

ravishda o’ziga xos «inkorni inkor» qonuniyati asosida kechganini aytish lozim. 

Lekin biz sobiq tuzumning mafkuraviy qarashlarini umuman inkor etishning o’zi 

hech qanday bunyodkorlik dasturiga ega bo’lmagan siyosiy va madaniy 

ekstremizm xavfini tug’dirishi ehtimolini yaxshi anglar edik. Shu bilan birga, 

tarixiy qadriyatlar, urf-odat va an’analar, turmush tarziga orqa-oldini o’ylamasdan, 

yoppasiga betartib qaytish boshqa bir keskinlik, deylik, bugungi davr hayotini 

qabul qilmaslik, jamiyatni yangilash zaruratini inkor etish kabi nomaqbul 

holatlarga olib kelishi mumkinligini ham unutmaslik zarur edi. 

Barchamizga ma’lumki, millat va xalqning ruhi, dunyoqarashi va turmush 

tarzini ifoda etadigan milliy ma’naviyatga munosabat, uni zamon talablari asosida 

rivojlantirish, odamlarning dunyoqarashi va tafakkurini o’zgartirish masalasi har 

tomonlama chuqur va puxta o’ylab ish yuritishni talab qiladi. O’sha paytda ba’zi 

odamlar, mana, biz mustaqillikka erishdik, endi faqat ota-bobolarimizdan qolgan 

qadriyatlar asosida yashashimiz kerak, boshqacha qarashlarning bizga hojati yo’q, 

degan asossiz fikrlarni ham bildirgan edi. Tabiiyki, bunday fikrlarga aslo qo’shilib 

bo’lmas edi. 

Bu borada to’g’ri yo’l tutish uchun avvalambor milliy qadriyatning o’zi 

nima ekanini aniq tushunib olish zarur. Albatta, biz tarix sinovlaridan o’tgan, 

milliy manfaatlarimiz, bugungi va ertangi orzu-intilishlarimizga, taraqqiyot 

talablariga to’la javob beradigan, yillar o’tgani sari qadri ortib boradigan g’oya va 

tushunchalarni qadriyat deb bilamiz. 

Har qanday ijtimoiy hodisa singari milliy qadriyatlarning ham o’ziga xos 

rivojlanish qonuniyati bor. Bu haqiqatni unutish, milliy qadriyatlarni biryoqlama, 

sun’iy ravishda ulug’lash va ideallashtirishga urinish, ulardan siyosiy maqsadlarda 

foydalanish salbiy oqibatlarga olib kelishi hayotda ko’p bora o’z isbotini topgan. 

Ayniqsa, O’zbekiston kabi ko’pmillatli, ko’pkonfessiyali mamlakatda bunday 



harakatlar oxir-oqibatda millatlararo ziddiyat, millatchilik, milliy va diniy 

betoqatlik kabi noxush holatlarga olib kelishi mumkin. 

Biz xalqimizning aql-idroki, mustahkam irodasi, bag’rikengligi va 

insonparvarligiga tayangan holda, bu borada amalga oshirgan bir qator ishlar 

bugungi kunda o’zining ijobiy samarasini bermoqda. 

Ma’lumki, o’zlikni anglash, milliy ong va tafakkurning ifodasi, avlodlar 

o’rtasidagi ruhiy-ma’naviy bog’liqlik til orqali namoyon bo’ladi. Jamiki ezgu 

fazilatlar inson qalbiga, avvalo, ona allasi, ona tilining betakror jozibasi bilan 

singadi. Ona tili - bu millatning ruhidir. 

Buyuk ma’rifatparvar bobomiz Abdulla Avloniyning so’zlari bilan aytganda, 

«Har bir millatning dunyoda borlig’ini ko’rsatadurgan oyinai hayoti til va 

adabiyotidur. Milliy tilni yo’qotmak millatning ruhini yo’qotmakdur». 

Bu haqda gapirganda, mustaqillik arafasida o’zbek tiliga davlat tili 

maqomini berish masalasida qanday qizg’in, ba’zida keskin va murosasiz bahs va 

tortishuvlar bo’lib o’tgani beixtiyor yodimizga tushadi. O’shanda ayrim siyosiy 

guruhlar O’zbekiston sharoitiga mutlaqo to’g’ri kelmaydigan, bir-biriga butunlay 

zid va qarama-qarshi fikrlarni olg’a surgan, shuning hisobidan o’ziga obro’ topish, 

odamlarni ortidan ergashtirishga uringan edi. Nega deganda, til bilan bog’liq 

muammolar orqali milliy tuyg’ularni ro’kach qilib, ulardan g’arazli maqsadlarda 

foydalanish mumkin. 

Mana shunday o’ta qaltis va murakkab vaziyatda agarki ozgina ehtirosga 

berilsak, hushyorlikni yo’qotsak bormi, arzimagan uchqundan o’t chiqib ketishi 

hech gap emasdi. Markazda va o’zimizda qulay bahona kutib, payt poylab turgan 

imperiyaparast kuchlarga aynan shu narsa kerak edi. Ammo biz ular kutgan 

yo’ldan bormadik. Og’ir-vazminlik bilan ish tutib, har tomonlama o’ylab, 

mulohaza qilib, barcha siyosiy va ijtimoiy guruhlarning talablarini qondiradigan, 

eng muhimi, xalqimiz va Vatanimiz manfaatlariga javob beradigan yagona to’g’ri 

yo’lni topishga erishdik. 

Avvalo, respublika Oliy Kengashi qoshida davlat tili bo’yicha taniqli 

olimlar, ijodkor ziyolilar, jurnalistlar va jamoatchilik vakillaridan iborat maxsus 



komissiya tashkil qilindi. Komissiya a’zolari aholining turli ijtimoiy qatlamlari, 

siyosiy guruhlar, barcha millat va elat vakillari tomonidan bildirilgan fikr-

mulohazalarni atroflicha o’rganib, respublika rahbariyati va keng jamoatchilikka 

doimiy axborot berib borar edi. Ana shunday ishchanlik ruhida Oliy Kengash 

sessiyasiga taqdim etiladigan loyihaning har bir moddasi bo’yicha har taraflama 

fikr almashuv, bahs va munozaralar bo’lib o’tdi. 

Nihoyat, 1989 yilning 19 oktyabr kuni bu o’ta muhim masala Oliy Kengash 

sessiyasi muhokamasiga qo’yildi. Va qariyb bir yarim asrlik qaramlikdan so’ng 

mamlakatimizda o’zbek tili davlat tili deb e’lon qilindi. Xalqimizning muqaddas 

qadriyatlaridan biri bo’lmish ona tilimiz o’zining qonuniy maqomi va himoyasiga 

ega bo’ldi. Bu Vatanimiz tarixida tom ma’nodagi buyuk voqya edi. 

Qabul qilingan qonunda davlat tili bilan birga yurtimizdagi barcha millat va 

elatlarning tillarini rivojlantirish, davlat yo’li bilan himoya qilish, tili, dini va 

millatidan qat’i nazar, har bir fuqaroning o’z ona tilida ta’lim, axborot, kerakli 

ma’lumot olish kabi huquqlarini kafolatlash masalalari aniq belgilab qo’yilgan edi. 

Bu qonun o’sha paytda boshqa respublikalarda qabul qilingan tilga oid hujjatlardan 

o’zining demokratik mohiyati bilan ajralib turishini alohida ta’kidlash lozim. 

Jumladan, mazkur qonun davlat idoralarida ishlash, ta’lim olish, mansab 

lavozimlari bo’yicha ko’tarilish, fuqarolik singari masalalarda odamlarning huquq 

va erkinliklarini kamsitadigan turli shartlar va «stenz»lardan xoli ekani bilan jahon 

hamjamiyati tomonidan e’tirof etilgan talab va qoidalarga to’liq javob berar edi. 

Shuning uchun ham u ko’pmillatli xalqimiz tomonidan ijobiy kutib olingani bejiz 

emas. 

1992 yil 7 dekabrda qabul qilingan O’zbekiston Respublikasi 

Konstitustiyasida davlat tilining maqomi huquqiy jihatdan aniq belgilanib, 

mustahkamlab qo’yildi. Shu tariqa o’zbek tili mustaqil davlatimizning bayrog’i, 

gerbi, madhiyasi, Konstitustiyasi qatorida turadigan, qonun yo’li bilan himoya 

qilinadigan muqaddas timsollaridan biriga aylandi»[1; 85]. 



O’tgan davr mobaynida davlat tilining hayotimizdagi o’rni va ta’sirini 

kuchaytirish, uni tom ma’nodagi milliy qadriyatga aylantirish yo’lida ilgari 

tasavvur ham qilib bo’lmaydigan ulkan ishlar amalga oshirildi. 

Istiqlol yillarida o’zbek tilining qo’llanish doirasi amalda nihoyatda 

kengaygani, uni ilmiy asosda rivojlantirishga qaratilgan tadqiqotlar, tilimizning 

o’ziga xos xususiyatlariga bag’ishlangan ilmiy va ommabop kitoblar, o’quv 

qo’llanmalari, yangi-yangi lug’atlar ko’plab chop etilayotgani jamiyat tafakkurini 

yuksaltirishga o’z hissasini qo’shmoqda. 

Ayniqsa, davlat tilining xalqaro miqyosda ham faol muloqot vositasiga 

aylanib borayotgani e’tiborlidir. Xususan, xorijiy mamlakatlar rahbarlari bilan 

bo’ladigan uchrashuv va suhbatlar, muzokaralar, tegishli hujjatlarni imzolash 

marosimlarida, nufuzli sammitlarda, rasmiy matbuot anjumanlarida o’zbek tilining 

o’rni va ahamiyati ortib borayotgani hammamizga g’urur-iftixor bag’ishlaydi. 

Shu borada o’zbek tilining kompyuter va Internet, aniq fanlar, tibbiyot, 

iqtisodiyot kabi maxsus termin va tushunchalarni talab qiladigan sohalarda ham 

keng qo’llana boshlagani uning imkoniyatlari nechog’liq katta ekanini ko’rsatadi. 

Holbuki, bundan yigirma yil oldin oddiygina ariza yoki ma’lumotnomani 

ham o’zbek tilida yozishning imkoni yo’q edi. Bugun bu haqda gapirsangiz, 

ko’pchilik yoshlarning ishonishi qiyin. Chunki, hozirgi paytda oliy hokimiyat 

idoralaridan tortib mahalliy boshqaruv idoralarigacha ish yuritish ona tilimizda 

amalga oshirilmoqda. 

Biz ajdodlardan avlodlarga o’tib kelayotgan bebaho boylikning vorislari 

sifatida ona tilimizni asrab-avaylashimiz, uni boyitish, nufuzini yanada oshirish 

ustida doimiy ishlashimiz zarur. Ayniqsa, fundamental fanlar, zamonaviy 

kommunikastiya va axborot texnologiyalari, bank-moliya tizimi kabi o’ta muhim 

sohalarda ona tilimizning qo’llanish doirasini kengaytirish, etimologik va qiyosiy 

lug’atlar nashr etish, zarur atama va iboralar, tushuncha va kategoriyalarni ishlab 

chiqish, bir so’z bilan aytganda, o’zbek tilini ilmiy asosda har tomonlama 

rivojlantirish milliy o’zlikni, Vatan tuyg’usini anglashdek ezgu maqsadlarga 

xizmat qilishi shubhasiz. 



Ma’lumki, o’zbek tili asrlar davomida arab yozuvi asosida rivojlanib kelgan. 

Ayni paytda buyuk ajdodlarimiz, tilimizning o’ziga xos grammatik xususiyatlarini 

hisobga olgan holda, uning ulkan imkoniyatlariga mos yozuv tizimini yaratish 

haqida doimo bosh qotirib kelganlari ham tarixiy manbalardan yaxshi ayon, deb 

o’ylayman. 

Jumladan, 1929 yilda ma’rifatparvar ziyolilarimizning sa’y-harakatlari bilan 

lotin yozuvi asosidagi o’zbek alifbosi ishlab chiqildi va joriy etildi. Bu alifbo o’n 

yil mobaynida amalda bo’lib, lotin yozuvida xalqimizning ma’naviy mulkiga 

aylanib qolgan ko’plab kitob va darsliklar, gazeta-jurnallar va boshqa matbaa 

mahsulotlari, tarixiy hujjatlar chop etildi. 

Afsuski, hukmron mafkuraning sobiq SSSR hududidagi barcha xalqlar 

madaniyatini «yagona sovet madaniyati» degan sun’iy g’oya ostida birlashtirishga 

qaratilgan siyosati tufayli bu ijobiy tajriba nihoyasiga etmasdan qolib ketdi. 

Tabiiyki, mustaqillikka erishganimizdan so’ng xalqimiz ma’naviy 

hayotidagi boshqa ko’plab muammolar qatori til va alifbo masalasi ham biz uchun 

kun tartibidagi dolzarb vazifaga aylandi. Ayniqsa, ona tilimizning xalqaro 

maydondagi obro’-e’tibori va nufuzini yuksaltirish, mamlakatimizning jahon 

kommunikastiya tizimiga integrastiyalashuvini ta’minlash, farzandlarimiz uchun 

chet tillar, axborot texnologiyalarini har tomonlama puxta egallash borasida qulay 

imkoniyatlar yaratish kabi bir-biridan muhim vazifalar bu masalani 

kechiktirmasdan hal qilishni talab etar edi. 

Lekin shuni ham aytish kerakki, bu masala qanchalik o’tkir bo’lmasin, biz 

uni echishda ortiqcha hissiyotlarga berilmasdan, ilmiy asosda, har tomonlama 

o’ylab, keng jamoatchilikning xohish-istaklarini inobatga olib ish tutdik. Shu 

maqsadda 1993 yil 2 sentyabrda yurtimizda «Lotin yozuviga asoslangan o’zbek 

alifbosini joriy etish to’g’risida»gi qonun qabul qilindi. 

O’tgan davr mobaynida ana shu qonun ijrosini ta’minlash bo’yicha juda 

katta ishlar amalga oshirilganini ta’kidlash lozim. Avvalo, o’zbek tilining lotin 

yozuvi asosidagi imlo qoidalari ishlab chiqildi va hayotga tatbiq etildi. Bugungi 

kunda mamlakatimizda ta’limning barcha bosqichlarida ana shu alifbo asosida 



bilim berilmoqda. Lotin yozuvida chop etilayotgan kitob va darsliklar, o’quv 

qo’llanmalari, gazeta-jurnallar, reklama va e’lonlar, davlat hujjatlari hozirgi vaqtda 

bu imlo madaniy hayotimizning ajralmas qismiga aylanib borayotganini ko’rsatadi. 

Shu bilan birga, bu masalaga mantiqiy ko’z bilan qaraydigan, eng muhimi, 

xalqimizning ko’pmillatli ekanini inobatga oladigan bo’lsak, ayrim milliy guruhlar 

kirill yozuvini ishlatishini nazarda tutib, yuqorida tilga olingan qonunda bu 

imlodan foydalanish uchun ham imkoniyat yaratish ko’zda tutilgan. 

Ayni vaqtda jamiyatimizda til madaniyatini oshirish borasida hali ko’p ish 

qilishimiz lozimligini ham unutmasligimiz zarur. Ayniqsa, ba’zan rasmiy 

muloqotlarda ham adabiy til qoidalariga rioya qilmaslik, faqat ma’lum bir hudud 

doirasida ishlatiladigan sheva elementlarini qo’shib gapirish holatlari uchrab 

turishi bu masalalarning hali-hanuz dolzarb bo’lib qolayotganini ko’rsatadi. Bu 

haqda so’z yuritganda, bobomiz Alisher Navoiyning «Tilga e’tiborsiz - elga 

e’tiborsiz» degan so’zlarida naqadar chuqur hayotiy haqiqat mujassam ekaniga 

yana bir bor ishonch hosil qilamiz. 

Barchamizga ma’lumki, inson o’zligini anglagani, nasl-nasabini chuqurroq 

bilgani sari yuragida Vatanga muhabbat tuyg’usi ildiz otib, ulg’aya boradi. Bu ildiz 

qancha teran bo’lsa, tug’ilib o’sgan yurtga muhabbat ham shu qadar yuksak 

bo’ladi. 

